
Адміністрацыйна-тэрытарыяльны падзел Беларусі ў XVI ст. адбы-
ваўся ў межах Вялікага княства Літоўскага і быў звязаны з ранейшымі
падзеламі, якія праводзіліся на працягу стагоддзяў на тэрыторыі Беларусі
ў сувязі з уваходжаннем частак зямель у склад ВКЛ. Пры гэтым Віцебск і
Полацк як цэнтры земляў пры ўваходжанні ў склад ВКЛ атрымалі
адміністрацыйна-тэрытарыяльную і судовую аўтаномію, якая праіснавала
досыць доўгі час.  А з XV  ст.  Полацкая зямля з Лукомскім княствам,
Віцебская з Аболецкім, Аршанскім і, магчыма, Магілёўскім намесніц-
твамі ўтваралі асобныя ваенныя і судовыя акругі.

У першай палове XVI ст. тэрыторыя Беларусі ў складзе ВКЛ
падзялялася на судова-адміністрацыйныя акругі (княствы і намесніцтвы),
межы якіх не былі вызначаны заканадаўча, а гістарычна склаліся ў
мінулым. Усяго існавала каля 20 княстваў і намесніцтваў, якія з’яўляліся
асноўнымі адміністрацыйна-тэрытарыяльнымі адзінкамі. Акрамя таго,
захоўваўся традыцыйны адміністрацыйна-тэрытарыяльны падзел ВКЛ на
Віленскую і Трокскую часткі, якія з 1413 г. называліся ваяводствамі.

Існаванне дзвюх тэрытарыяльных адзінак вызначала
адміністрацыйную падначаленасць адзінак ніжэйшага ўзроўню. У
ваенных і часткова падатковых адносінах Гарадзецкае, Клецкае,
Кобрынскае, Пінскае княствы, Берасцейскае, Ваўкавыскае, Гарадзенскае,
Камянецкае, Навагародскае, Слонімскае і палова Свіслацкага
намесніцтваў падпарадкоўваліся намесніку трокскаму, а Друцкае,
Мсціслаўскае, Слуцкае княствы, Ашмянскае, Крэўскае, Лагойскае,
Лідскае і другая палова Свіслацкага намесніцтваў – ваяводзе віленскаму.
З цягам часу пад уплывам Польшчы намесніцтвы пачалі называцца
староствамі ці паветамі.

У пачатку XVI ст. праходзіў працэс змены прававога статусу
некаторых намесніцтваў і княстваў. Так, Абольцы, Заслаўе і Лагойск
фактычна страцілі статус намесніцтваў і ператварыліся ў



прыватнаўласніцкія або дзяржаўныя маёнткі. Шэраг княстваў
(Гарадзецкае, Клецкае, Кобрынскае, Пінскае) пасля згасання мясцовых
дынастый быў падараваны ў 1521–1524 гг. каралеве Боне. Фактычна гэта
пераўтварыла іх у адзіную адміністрацыйную акругу.

У выніку адміністрацыйнай рэформы ВКЛ 1565–1566 гг. колькасць
ваяводстваў была павялічана, а колькасць паветаў, наадварот,
паменшана. Межы многіх з іх значна змяніліся. Быў канчаткова
ліквідаваны асобы статус княстваў. Паводле гэтай рэформы тэрыторыя
Беларусі была падзелена на наступныя ваяводствы: Берасцейскае,
Віленскае, Віцебскае, Менскае, Мсціслаўскае, Новагародскае, Полацкае і
Трокскае. Адбыўся падзел ВКЛ на 30 паветаў (16 з іх – на тэрыторыі
Беларусі), які быў замацаваны Статутам ВКЛ 1588 г. і захоўваўся да
канца XVIII ст.

Гэтыя змены ў адміністрацыйна-тэрытарыяльным падзеле Беларусі
сведчылі аб інтэнсіўным працэсе цэнтралізацыі дзяржавы, а стабільнасць
падзелу на працягу доўгага часу – аб яго аптымальным выбары.


